Ил хәтере, халык хәтере
(Бөек Җиңүнең 70 еллыгына багышланган кичә)

Айгөл ИБРАҺИМОВА,

Башкортстанның Яңавыл районы Яңа Уртавыл мәктәбенең татар теле һәм әдәбияты укытучысы
Максат. Укучыларны Бөек Ватан сугышы елларында халкыбызның фронтта һәм тылда күрсәткән каһарманлыклары белән таныштыру. Аларда ватанпәрвәрлек рухы, өлкән буын кешеләренә ихтирам хисе тәрбияләү.

Кичә барышы.
(Сәхнә алдында яшь пар, кулда – балалары)
1 нче алып баручы. 
Юлбасарлар таптый җиребезне,

Ватан сугышына мин китәм.

Менә – балам. Син әнкәсе аның,

Балабызны тотып ант итәм:
«Синең өчен, шушы балам өчен,

Нәселем өчен, туган ил өчен

Мылтык тотып баскан җиремнән

Бер адым да артка чигенмәм!»
2 нче алып баручы.

Кырык бернең гөлчәчәкле җәе

Кырау алып килде гөлләргә.

Гөлчәчәкләр таңда сулып төште

Башын куеп туфрак мендәргә.
Гөлчәчәкләр кабат терелмәде,

Урман-кырдан кошлар качтылар,

Ир-егетләр, кызлар иңнәренә

Шинель салып, мылтык астылар.
(Тормыш нигезләре иминлеге укытучысына сүз бирелә.)

(Сәхнә икегә бүленә. Сул якта тезелгән урындыкларда төрле яшьтәге хатын-кызлар утырган. Кем бияләй бәйли, кемдер тегү машинкасында гимнастерка, телогрейка, тун тегә, берничәсе яулык чигә. Бер бала, идәнгә тезләнеп, тырышып кәгазь битенә кулын төшереп маташа: янәсе, фронтка җибәрү өчен хат яза. Хатын-кызлар «Юксынуу» (С.Хәким шигыре, Ш.Мәҗитов көе) җырын җырлый.

Уң якта – фронттагы солдатлар. Кайсы хат яза, кайсы кырына, гимнастеркага төймә тага, күн итекләрен чистарта, я булмаса, моңаеп, читкә карап утыра. Берсе самовар тирәсендә кайнаша. Сәхнә агачлар белән урталай бүленгән. Хатын-кызлар җыры туктагач, ир-егетләр «Сугышчылар җыры» (Ә.Исхак шигыре, Җ.Фәйзи көе) җырын җырлый.) 
1 нче алып баручы. Солдат күңелен тылдан, туган яклардан, өйдән, якыннардан, дуслардан килгән хатлар җылытып торган, тормышка дәрт биргән, явыз дошманга нәфрәт уты кабызган…
(Сәхнәнең хатын-кызлар утырган ягына хат ташучы йөгереп керә һәм хат тарата башлый. Берәүләр, эшләрен ташлап, сөенә-елый хат укырга керешә, икенчеләр, моңаешеп, аларга карап тора. Алдан язып куелган хатлар хат ташучыга тапшырыла. Идәндәге бала да хатын суза. Хат ташучы йөгерә-атлый чыгып китә. 

Хатлар солдатларга барып җитә. Бер солдат, хат укыган кебек, С.Хәкимнең «Куллар» шигырен сөйли.)
(«Хат» җыры (Ф.Кәрим шигыре, Н.Җиһанов көе) башкарыла.) 
2 нче алып баручы. Сугыш еллары бик авыр булды. Кешеләр фронтта гына түгел, тылда да кырылды. Алар ачлыктан, суыктан интекте. Шулай да алар көнне-төнгә ялгап, булсын дип эшләде…

(Сәхнәләштерелгән күренеш. А.Гыйләҗевнең «Язгы кәрваннар» әсәреннән өзек.)
1 нче алып баручы. Сугыш чорындагы һәм аннан соңгы ачлык еллары халыкка  зур сынау булды. 

Үлем тырнагыннан котылып калган балалар ул мәшхәрдән ныгып чыкты. Гаделлек, намуслылык, ярдәмләшү, кеше хәленә керү, аның кайгысын уртаклаша, кызгана белү кебек асыл төшенчәләрне, аларның үтә кирәкле күркәм сыйфатлар булуын аңлады алар. Ачлык газапларын бергә татыган күршеләр һәм дуслар күрше кадерен, туганлык хисләрен, ризык кадерен аеруча сизгерлек белән тоя, яшәүнең ямен табып, тырыш хезмәт, гадел, бәрәкәтле тормыш белән яши.

(«Чәчәк бураны»дигән җыр башкарыла.)
2 нче алып баручы. Солдатта булган кешеләр белә: сугыш туктагач, сугыш кыры өстендә гаҗәеп тынлык урнаша. Бу тынлык гадәти тынлыкка бер дә охшамый, ул әллә ничек, бер үк вакытта кайгылы да, шатлыклы да, газаплы да, рәхәт тә була. Җәһәннәм уты астында үзеңнең исән калуыңны, дошманнарны җиңүеңне уйлыйсың да, мин бәхетле, дисең…

(«Три танкиста» җыры, «Смуглянка» биюе башкарыла.)  
Егет.
Көчле сугыш. Дөнья шаулап тора,

Әйтерсең лә ташый лавалар…

…Чыршылыкта дулап кайнап тора

Аккош төсле нәфис самовар.
Көчле сугыш. Урман выжлап тора,

Тузан-төтен камый күземне…

…Ул бит шунда сузып җырлап тора,

Күрче, иптәш, гаҗәп түгелме?!
Без бу җирдә, Ватан каршысында

Башкарабыз гадел бурычны,

Ул бәйли күк монда, канлы кырда,

Туган өй һәм көчле сугышны.

Кыз. 
Ә мин сине көтәм…

Кайтырсың бит тиздән яныма?!

Кайтырсың бит җиңү куанычын

Җиткерергә сөйгән ярыңа?!
Мин бүләкләр сиңа әзерләдем,

Бар бүләктән артык бүләгем:

Төн йокламый сине сагынып көткән,

Ярсып типкән керсез йөрәгем!

(Кыз «Көтәм сине» (Ә.Ерикәй шигыре, С.Садыйкова көе) җырын җырлап моңлана.)                                                                 

1 нче алып баручы. Ә шул вакыт көне-төне кырда эшләгән: иген иккән, җир сөргән, утын, орлык ташыган яшь-җилкенчәк кичләрен аулак өйләргә җыелганнар, уеннар уйнаганнар.

(«Аулак өй» күренеше. Сүз  авыл Советы  рәисенә бирелә.)
2 нче алып баручы. Хатын-кыз һәм сугыш… Болар – бер-берсенә ят төшенчәләр, аларны янәшә куеп, үзара бәйләнештә әйтүе дә сәер. Ләкин без илебез тарихыннан үз Ватаныбыз иминлеген саклап яуга күтәрелгән, тылны икенче фронт итеп, армый-талмый эшләгән хатын-кызларны күңелебездә мәңге саклыйбыз.

1 нче алып баручы. 

Сугыш чорындагы хатыннарның

Исемнәрен ташка нык уеп,

Кулдан килсә әгәр, бронзадан

Һәйкәл куяр идем мин коеп.
Һәйкәл кояр идем, куяр идем

Авылыбызның иң-иң түренә.

Матур көннәремдә, кайгы барда

Килер өчен һәрчак бирегә.
Килеп йөрер идем шул һәйкәлгә

Батырлыкны кабат күрергә.

Өйрәнергә тормыш авырлыгын

Алар кебек сиңа белергә.

Матур көннәремдә, шатлыгымны

Уртаклашыр өчен бергәләп,

Килер идем алар янына мин,

Чәчкә салыр идем чүгәләп.
Килер идем һәрчак мин алардан

Яшәү көче Җирдә алырга.

Тынычлыкны яклап, Җир шарында

Мәхәббәткә тугры калырга.
Сугыш чорындагы хатыннарның

Исемнәрен ташка нык уеп,

Һәрберсенә кызыл бронзадан,

Һәйкәл куяр идем мин коеп!

2 нче алып баручы. Гомерләр су кебек ага. Чигәләргә ак бәсләр куна, гүзәл йөзләрне җыерчыклар баса. Әмма күңелләр сүрелми, йөрәкләрдә ялкын сүнми. Алар бүген дә сафта.

Чөнки әбиләргә бәләкәчләрне үстерәсе, кеше итәсе бар. Кем бәләкәчләрне әниләрдән дә яхшырак итеп карый, кем аларга тәмле ризыклар пешерә? Сабыйлар хакына яшәгез дә яшәгез әле, сөекле әбекәйләребез!

Ә хәзер сүз сезнең оныкларыгызга, оныкчыкларыгызга бирелә.
(Башлангыч сыйныф укучылары, балалар бакчасында тәрбияләнүчеләр чыгышы.)
1 нче алып баручы. Хөрмәтле сугыш ветераннары! Бу шигырь юллары Сезгә багышланган. Бөек Җиңү таңы атуга 70 ел вакыт узса да, Сезнең йөрәкләрегез сугыш хатирәләре белән тулы. Сугыш яралары беркайчан да төзәлми, әрнүдән туктамый. Сезнең сафлар елдан-ел сирәгәя бара.
Хөрмәтле ветераннар, тыл хезмәтчәннәре, сугыш толлары һәм ятимнәре, сугыш чоры балалары, авылдашлар! Барыгызны да бүгенге изге бәйрәм белән чын күңелдән котлыйбыз. Барыгызга да ныклы сәламәтлек, тыныч  тормыш телибез. Без Сезнең алда тирән хөрмәт белән баш иябез!

2 нче алып баручы.
Берлингача барып җитеп,

Фашистларны тар-мар итеп,

Илгә Җиңү китергәннәр,

Рәхмәт Сезгә!
Рәхмәт Сезгә, ветераннар!

Буыннардан-Буыннарга

Күчә барыр Сезнең даннар...
Рәхмәт Сезгә, ветераннар!

1 нче алып баручы.

Һәйкәл булып баса җиңүчеләр,

Һәйкәл булып баса батырлар.

Ә батырлар ике тапкыр үлми,

Җирдә алар мәңге балкырлар.
Һәйкәлләрне җансыз дия күрмә,

Һәйкәлләрнең җаны таш түгел!

Һәр һәйкәлдә күпме солдат җаны,

Һәйкәлләргә сыкрау хас түгел!

2 нче алып баручы.

Гасырларның хәзер һәр минуты –
Бер минутлык тынлык аларга.

Тып-тын алар шуңа, таш һәйкәлләр

Эчтән генә тиеш янарга.
Таш һәйкәлләр балкый тыныч кына,

Өйрәнгәннәр алар тынлыкка.

Һәйкәлләргә килик, гөлләр куйыйк!

Һәйкәлләрне тыңлыйк тын гына…

(Укучылар «һәйкәл»гә чәчәкләр сала.)   

1 нче алып баручы. Әйдәгез, Бөек Җиңү көнен якынайтып, сугыш кырларында ятып калган һәм сугыштан исән-сау әйләнеп кайтып, безнең арабыздан киткән солдатларны бер минутлык тынлык белән искә алыйк. (Бер минутлык  тынлык игълан ителә.)
2 нче алып баручы. Хәтер… Ил хәтере, халык хәтере… Тарихта ил һәм халык хәтереннән мәңге җуелмаслык вакыйгалар була. Бөек Ватан сугышы беткәнгә 70 ел үтсә дә, ул китергән кайгы-хәсрәт, ул ясаган яра һәм җәрәхәт күпләрнең йөрәгендә әле һаман төзәлми, әле дә әрни. Чөнки ул әрнү буыннан-буынга күчә, сагыну-юксыну булып, горурлык булып күчә һәм халык хәтеренә әверелә бара.

Ул хәтер мәйданнарда Мәңгелек ут булып яна, өчпочмаклы хатлар яисә, кара печатьле шомлы хәбәр булып, музейларда, сандык төпләрендә саклана.

Безнең буын шомлы һәм данлыклы сугыш елы турында хатирәләрне онытмасын, күңел түрендә мәңгелек сүнмәс ут итеп сакласын иде!

